
發表之劑 

人參敗毒散《活人書方》毒，即熱溼也。治暑溼

熱時行。 

原文 

人參敗毒茯苓草，枳桔柴前羌獨芎，薄荷少許薑三片，

時行感冒有奇功。去參名為敗毒散，加入消風治亦同。 

 

註釋 

人參、茯苓、枳殼、桔梗、柴胡、前胡、羌活、獨活、川芎各一兩，甘草五

錢。每服二兩，加薄荷少許，生薑三片煎。○羌活理太陽遊風，獨活理少陰伏風，

兼能去溼除痛。川芎、柴胡和血升清。枳殼、前胡行痰降氣。甘、桔、參、茯清

肺強胃，輔正匡邪也。喻嘉言曰：暑、溼、熱三氣門中，推此方為第一，俗醫減

卻人參，曾與他方有別耶？消風散，見風門。合消風散，名消風敗毒散。 

 


